23PES-96
Unión del Pueblo Navarro (UPN) talde parlamentarioari atxikitako foru parlamentari Leticia San Martín Rodríguez andreak idatziz erantzuteko galdera egin du pazienteak anbulantziaz eramateari buruz (11-23/PES-00096), jakin nahi baitu “Osasunbidea-Nafarroako Osasun Zerbitzuaren 9/2023 jarraibidean oinarrituta, zer dela-eta baimentzen den nafar bat beste erkidego batera eramatea laguntza-anbulantzia batean baina ez den baimentzen Nafarroatik kanpo ospitaleratu behar izan den nafar bat gure erkidegora itzultzea laguntza-anbulantzia batean”. Hona hemen Nafarroako Gobernuko Osasuneko kontseilariak ematen dion informazioa: 
1.- Irailaren 15eko 1030/2006 Errege Dekretuak Osasun Sistema Nazionaleko zerbitzu komunen zorroa eta hura eguneratzeko prozedura ezartzen ditu, eta VIII. eranskinean jasotzen du osasun garraioko zerbitzuen oinarrizko zorroa, desgaitasuna duten pertsonentzat irisgarria. Eriak lekualdatzean datza, soil-soilik arrazoi klinikoengatik, beren egoerak ohiko garraiobideak erabiltzea galarazten dienean. Gainera, dekretuan hau azaltzen da: 
a) Osasun garraioko prestazioa eskuratzea: Prestazio honen finantzaketarako eskubidea dute eriek edo istripua izan duten pertsonek, Osasun Sistema Nazionalean osasun laguntza jasotzen dutenean, zentro propioetan edo itunduetan, baldin eta, ezintasun fisikoagatik edo beste arrazoi batzuengatik –soil-soilik arrazoi klinikoak– ezin badute ohiko garraiobide bat erabili osasun zentrora joateko, edo osasun laguntza jaso ondoren etxera itzultzeko, beharra justifikatzen duten arrazoiek irauten dutenean. 
b) Edukia: Barnean hartzen ditu lagundu gabeko osasun garraioa, eriak edo istripua izan duenak ez badu laguntza tekniko-sanitarioaren beharrik bidean, eta osasun garraio lagundua, bidean laguntza tekniko-sanitarioaren beharra duten eri edo istripudunentzat.
c) Betekizun orokorrak:
c).1.- Osasun garraioa lehorrekoa, airekoa edo itsasokoa izan daiteke. Garraiobide aproposenean gauzatuko da, beharraren eta egokitasunaren arabera, ahalik eta denbora laburrenean eta lekualdaketa ongi egiteko ibilbide egokiena aukeratuta. 
c).2.- Errepideko osasun garraioko ibilgailuek apirilaren 17ko 619/1998 Errege Dekretuan ezarritako baldintzak bete behar dituzte (dekretu horrek haien ezaugarri teknikoak, osasun ekipamendua eta langile hornidura ezartzen ditu), bai eta ibilgailu bakoitzaren jarduketa-basea dagoen autonomia erkidegoko araudia ere. 
c).3.- Pazientearen lekualdaketa eragiten duen asistentziaren ardura duen fakultatiboak eskatuko du laguntzarik gabeko edo lagundutako osasun garraioa, autonomia erkidegoko araudia betez, arrazoi kliniko hutsak kontuan hartuz eta, betiere, garraio horrek eriaren osasunaren kontrako arrisku erantsirik ez dakarrenean. 
d) Pazienteak autonomia erkidego batetik bestera eramatea: 
d).1.- Autonomia erkidego batek erabakitzen duenean paziente bat beste erkidego batera eramatea osasun laguntza emateko, berak ezin diolako eman bere bitartekoekin, osasun garraioa eskainiko die horren beharra duten pazienteei, bai osasun zentrora joateko, baita etxera itzultzeko ere, prestazio horren beharra justifikatzen duten arrazoiek irauten badute. Aireko edo itsasoko garraioa erabiliz gero, erkidego hartzailea arduratuko da pazientea aireportu, heliportu edo portutik osasun zentrora eramateaz, bai eta aireportu, heliportu edo portura itzultzeaz ere, osasun garraioaren beharraren arrazoiek irauten dutenean. 
d).2.- Aldiroko tratamendua, esaterako dialisia edo errehabilitazioa, jasotzen ari den paziente bat beste autonomia erkidego batera lekualdatzen bada aldi baterako, erkidego horrek emango dio garraio prestazioa tratamendua jasotzen jarraitu ahal dezan, betiere arrazoi mediko hutsengatik. Bere eremuan osasun garraioa baimentzeko erabiltzen dituen irizpideak aplikatuko ditu. 
d).3.- Beste autonomia erkidego batera aldi baterako lekualdatu den paziente batek bertan larrialdiko osasun laguntza jasoz gero, pazientearen jatorrizko erkidegoaren kargura izango da osasun garraioa hura jatorrizko erkidegora ekartzeko, dela bere etxera dela beste osasun zentro batera, betiere arrazoi mediko hutsengatik. 
2.- Osasunbidea-Nafarroako Osasun Zerbitzuko zuzendari kudeatzailearen 9/2023 Jarraibidea, anbulantziazko osasun garraioa probintzia arteko lekualdatzeetarako erabiltzeari buruzkoa. Jarraibide hori eman da, zioen azalpenaren arabera, asko ugaritu direlako probintzia arteko lekualdatzeetarako osasun garraioaren eskaerak beste garraiobide batzuk erabiltzen ahal dituzten pazienteen aldetik, nahiz eta zerbitzu hori eskatzeko erabakia arrazoi kliniko hutsetan oinarritu behar den, eta ez arrazoi sozial, familiar edo ekonomikoetan. Zerbitzu horren erabilera bidegabeak gainkarga ezartzen dio garraio programatuaren sareari. 
Jarraibide horretan azaltzen da, besteak beste, zer arrazoik justifikatu behar duten probintzia arteko lekualdaketa, paziente mota edozein dela ere (lekualdatua edo O-NOZek beste erkidego bateko osasun zentro batera deribatua) eta zer desberdintasun dauden lekualdatze moten artean paziente motaren arabera. 
Lekualdatutako pazienteak: Osasunbidea-Nafarroako Osasun Zerbitzuaren onuradun izanda Nafarroatik kanpo ospitaleratuta dauden pazienteak, Osasunbidea-Nafarroako Osasun Zerbitzuak berak bertara bideratu gabe. 
Nafarroatik kanpoko ospitaleratze bat, Osasunbidea-Nafarroako Osasun Zerbitzuko fakultatibo batek berariaz agindu ez badu, larrialdiko osasun laguntzatzat jo behar da. Beraz, larrialdia amaitutakoan pazientea Nafarroako ospitale batera lekualdatu liteke laguntzarik gabeko anbulantzian, betiere inplikatutako ospitaleen arteko adostasunez; anbulantzia mota hori erabiltzeak berretsi egiten du pazientea klinikoki egonkor dagoela eta lekualdatzeak ez duela arriskuan jarriko haren osasuna. 
O-NOZek beste autonomia erkidego bateko zentro batera bideratutako pazienteak: probintzia arteko lekualdaketa ospitale batetik beste batera izan daiteke, edo ospitale batetik pazientearen etxera. Horrelako kasuetan Osasunbidea-Nafarroako Osasun Zerbitzuko fakultatiboak medikoki erabakitzen du egokiagoa dela pazientearen patologia Nafarroatik kanpo tratatzea (ez du zertan larrialdia izan). Horrelakoetan, baldin eta, pazientearen uneko egoera dela-eta, hura anbulantziaz lekualdatu beharra badago, medikuak erabakiko du anbulantzia mota, lagundua (bizi-euskarri oinarrizkoa edo aurreratua) edo laguntzarik gabekoa, asistentzia mediko egokiena bermatzeko. 
Aurreko guztia dela-eta, ondorio gisa, Osasun Sistema Nazionalaren helburu nagusietako bat kalitatezko osasun laguntza ematea izanik, pazienteari laguntza emanen zaio bere erkidegoan edo handik kanpo (duen patologiagatik edo, lekualdatuen kasuan, larrialdiagatik), eta pazientea eramateko anbulantzia erabili beharra badago, egoera bakoitzerako baliabide egokiena jarriko da.  
Hori guztia jakinarazten dizut, Nafarroako Parlamentuko Erregelamenduaren 215. artikulua betez. 

